
1. Procedementos de natureza normativa
1.2. Proxectos e proposicións de lei
1.2.2. Proposicións de lei 

Proposicións de lei tomadas en consideración

O Pleno da Cámara, na reunión do 29 de maio de 2007,

adoptou os seguintes acordos:

Toma en consideración:

- 07/PPL-0008 (18447)

Grupo Parlamentario dos Socialistas de Galicia

Grupo Parlamentario do Bloque Nacionalista Galego

Grupo Parlamentario Popular de Galicia

Proposición de lei de reforma da disposición adicional ter-

ceira da Lei 2/2006, de 14 de xuño, de dereito civil de Gali-

cia (Ponencia conxunta)

BOPG núm. 361, do 24.05.2007

Sometida a votación, o resultado é favor da toma en consi-

deración pola unanimidade dos 72 deputados e deputadas

presentes.

O que se publica para xeral coñecemento.

Santiago de Compostela, 6 de xuño de 2007

María Tereixa Paz Franco

Vicepresidenta 1.ª

Proposicións de lei non tomadas en consideración

O Pleno da Cámara, na reunión do 29 de maio de 2007,

adoptou os seguintes acordos:

Non toma en consideración:

- 07/PPL-0007 (18491)

Grupo Parlamentario Popular de Galicia

Sobre centros de ensino trilingües

BOPG núm. 318, do 23.03.2007

Sometida a votación, obtense o resultado de 34 votos a

favor, 38 votos en contra e 0 abstencións, polo que non se

toma en consideración.

O que se publica para xeral coñecemento.

Santiago de Compostela, 6 de xuño de 2007

María Tereixa Paz Franco

Vicepresidenta 1.ª

3. Procedementos de control e impulso
3.5. Mocións
3.5.3. Mocións aprobadas

O Pleno da Cámara, na reunión do 29 de maio de 2007,

adoptou os seguintes acordos:

Aprobación por unanimidade con modificacións:

- 07/MOC-0063(20840)

Grupo Parlamentario Popular de Galicia

Bernardo Tahoces, Ángel

Sobre as observacións do Goberno galego no procedemento

formal de investigación iniciado pola Unión Europea res-

pecto da tarifa eléctrica do ano 2005 correspondente aos

grandes consumidores industriais e a súa coordinación con

Alcoa e Ferroatlántica. (Moción a consecuencia da Interpe-

lación n.º 18032, publicada no BOPG núm. 305, do

08.03.2007, e debatida na sesión plenaria do 08.05.2007)

BOPG núm. 356, do 16.05.2007

Sométese a votación e resulta aprobada pola unanimidade

dos 74 deputadas e deputados presentes na Cámara.

O texto aprobado é o seguinte:

"O Parlamento de Galicia insta a Xunta de Galicia a trasla-

darlle á Comisión Europea, a través dos condutos oportu-

nos, o apoio deste Parlamento ás observacións formuladas

pola Xunta de Galicia ao expediente "Axuda estatal C 3/07

(ex NN/66/06) Tarifas reguladas de electricidade en

España".

O que se publica para xeral coñecemento.

Santiago de Compostela,  7 de xuño de 2007

María Tereixa Paz Franco

Vicepresidenta 1.ª

3.5.4. Mocións rexeitadas

O Pleno da Cámara, na reunión do 29 de maio de 2007,

adoptou os seguintes acordos:

Rexeitamento da iniciativa:

- 07/MOC-0062(20839)

Grupo Parlamentario Popular de Galicia

Gómez Alonso, Alejandro

Sobre a valoración do Goberno galego respecto do Plan

estratéxico 2006-2020 do ADIF, o informe da Unión Inter-

nacional de Ferrocarrís referente á posta en servizo dos trei-

tos galegos e o seguimento da construción do AVE en Gali-

cia. (Moción a consecuencia da Interpelación n.º 17690,

publicada no BOPG núm. 298, do 28.02.2007, e debatida na

sesión plenaria do 08.05.2007)

BOPG núm. 356, do 16.05.2007

Sométese a votación e resulta rexeitada por 36 votos a favor,

38 votos en contra e 0 abstencións.

- 07/MOC-0064(20841)

Grupo Parlamentario Popular de Galicia

Castelao Bragaña, José Manuel e Miras Portugal, Aurelio

Domingo

Sobre as medidas do Goberno galego para a protección das

persoas galegas residentes en Venezuela, así como o seu

patrimonio, e os plans para atender a súa situación nos ámbi-

tos asistencial, sanitario, retorno, seguridade persoal, patri-

monial e xurídico (Moción a consecuencia da Interpelación

n.º 17505, publicada no BOPG núm. 294, do 23.02.2007, e

debatida na sesión plenaria do 08.05.2007)

BOPG núm. 356, do 16.05.2007

Sométese a votación e resulta rexeitada por 36 votos a favor,

38 votos en contra e 0 abstencións.

O que se publica para xeral coñecemento.

Santiago de Compostela, 6 de xuño de 2007

María Tereixa Paz Franco

Vicepresidenta 1.ª

3.6. Proposicións non de lei
3.6.1. Poposicións non de lei en Pleno

3.6.1.3. Proposicións aprobadas

O Pleno da Cámara, na reunión do 29 de maio de 2007,

adoptou os seguintes acordos:

Aprobación por unanimidade con modificacións:

- 07/PNP-0324 (19150)

Grupo Parlamentario do Bloque Nacionalista Galego

Blanco Parga, Carlos Fernando

Sobre a actuación que vai levar a cabo o Goberno galego

respecto das reivindicacións dos traballadores e das traballa-

doras das empresas auxiliares da minaría galega do carbón

BOPG núm. 337, do 19.04.2007

Sométese a votación e resulta aprobada pola unanimidade

dos 68 deputadas e deputados presentes na Cámara.

O texto aprobado é o seguinte:

“O Parlamento de Galicia insta o Goberno galego a dirixirse

ao Goberno central para:

1.Demandar do Ministerio de Industria, Turismo e Comercio

unha resposta con urxencia ás reivindicacións dos/as traba-

lladores/as das empresas auxiliares da minaría galega do car-

bón que permita proceder ás incorporacións e recolocacións

para todo o colectivo de traballadores/as.

2.Que o Ministerio de Industria, Turismo e Comercio, de

inmediato, considere prioritarios todos os proxectos empre-

sariais que contemplen compromiso de recolocación de tra-

balladores/as das compañías auxiliares da minaría do carbón

galega.”

O que se publica para xeral coñecemento.

Santiago de Compostela, 6 de xuño de 2007

María Tereixa Paz Franco

Vicepresidenta 1.ª

- 07/PNP-0335(20500)

Grupo Parlamentario dos Socialistas de Galicia

Seara Sobrado, Laura

Sobre a divulgación do valor histórico e o desenvolve-

mento cultural e social do Couto Mixto, radicado entre os

BOLETÍN OFICIAL DO PARLAMENTO DE GALICIA

59858

Número 369
9 de xuño de 2007



concellos de Calvos de Randín e Baltar, na fronteira con

Portugal 

BOPG núm. 352, do 10.05.2007

Sométese a votación e resulta aprobada pola unanimidade

dos 68 deputadas e deputados presentes na Cámara.

O texto aprobado é o seguinte:

“O Parlamento de Galicia, recoñecendo o valor histórico e

cultural do Couto Mixto, insta a Xunta de Galicia a:

1. Desenvolver iniciativas que contribúan a divulgar o seu

valor histórico.

2. Coordinar coas administracións locais correspondentes

iniciativas que contribúan ao seu desenvolvemento cultural

e social.

3. Seguir fomentando traballos de investigación relativos á

orixe do Couto Mixto, ao contido e aplicación práctica dos

seus privilexios e á análise da súa natureza.”

O que se publica para xeral coñecemento.

Santiago de Compostela, 6 de xuño de 2007

María Tereixa Paz Franco

Vicepresidenta 1.ª

3.6.1.4. Proposicións rexeitadas

O Pleno da Cámara, na reunión do 29 de maio de 2007,

adoptou os seguintes acordos:

Rexeitamento da iniciativa:

- 07/PNP-0306 (18191)

Grupo Parlamentario Popular de Galicia

López Besteiro, Manuela e 3 deputados máis

Sobre a apertura do proceso de negociación coa plataforma

de profesores interinos previo á celebración das oposicións,

así como a adquisición dos compromisos mínimos solicita-

dos por esta en relación coa estabilidade nos seus postos de

traballo

BOPG núm. 310, do 14.03.2007

Sométese a votación e resulta rexeitada por 32 votos a favor,

36 votos en contra e 0 abstencións.

- 07/PNP-0334(20449)

Grupo Parlamentario Popular de Galicia

Rojo Noguera, Pilar e 2 deputados máis

Sobre as actuacións que se van levar a cabo en relación coa

situación urbanística e social que se está a producir na illa de

Arousa

BOPG núm. 356, do 16.05.2007

Sométese a votación e resulta rexeitada por 32 votos votos a

favor, 36 votos en contra e 0 abstencións.

3.7. Outras propostas de resolución
3.7.2. Declaracións institucionais

A Pleno da Cámara, na reunión do 29 de maio de 2007,

adoptou os seguintes acordos:

Aprobación polo Pleno por asentimento:

- 07/DEC-0013

Pleno da Cámara

Declaración institucional sobre a paz en Palestina

O texto aprobado é o seguinte:

“Transcorridos cincuenta e nove anos desde a expulsión

de case un millón de palestinos, a violencia segue a des-

angrar esa terra. Após case seis décadas de desterro, o

pobo de Palestina apenas conta coa presión e solidarie-

dade internacionais para, sobre a base do cumprimento

íntegro das resolucións das Nacións Unidas -entre elas

a relativa á creación dun Estado palestino-, poder pór

fin ao conflito que o enfronta con Israel, para o que é

imprescindible o cesamento da violencia e da ocupa-

ción.

Sobre esta base de respecto e aplicación do dereito interna-

cional e os dereitos humanos, o Parlamento de Galicia quere

manifestar a súa solidariedade co pobo palestino e o seu

compromiso activo a prol dunha paz xusta e duradeira nese

país.”

O que se publica para xeral coñecemento.

Santiago de Compostela, 7 de xuño de 2007

María Tereixa Paz Franco

Vicepresidenta 1.ª

8. Administración do Parlamento de Galicia
8.3. Actividades 
8.3.1. Contratación administrativa

Acordo da Mesa do Parlamento de Galicia, do 5 de xuño de

2007, polo que se aproban os pregos de cláusulas administrati-

vas particulares e de prescricións técnicas do procedemento

de contratación administrativa por concurso para a subminis-

tración e  montaxe dunha instalación solar fotovoltaica no edi-

ficio do Parlamento de Galicia

Por acordo da Mesa do Parlamento de Galicia, do 5 de xuño

2007, iniciouse o procedemento aberto de contratación

administrativa por concurso para a subministración e  mon-

taxe dunha instalación solar fotovoltaica no edificio do Par-

lamento de Galicia.

Nesa mesma data, a Mesa da Cámara aproba os pregos de

cláusulas administrativas particulares e de prescricións téc-

nicas que rexen o procedemento. 

O prego de cláusulas administrativas particulares insírese a

seguir.

O prego de prescricións técnicas, debido ás fotografías en

cor e figuras que contén, publicarase e estará á disposición

dos licitadores na páxina web do Parlamento de Galicia:

www.parlamentodegalicia.es. 

Santiago de Compostela, 6 de xuño de 2007

Tereixa Paz Franco

Vicepresidenta 1.ª

Prego de cláusulas administrativas particulares para a submi-

nistración e montaxe dunha instalación solar fotovoltaica no

edificio do Parlamento de Galicia 

Primeira. Obxecto do contrato.

O obxecto do contrato é a subministración e montaxe dunha ins-

talación solar fotovoltaica no edificio do Parlamento de Galicia.

O prego de prescricións técnicas no que se describen as

características da subministración  revestirá carácter con-

tractual, polo que deberá ser asinado en proba da súa con-

formidade polo adxudicatario, simultaneamente á formaliza-

ción do contrato.

Segunda. Orzamento de licitación e existencia de cré-

dito.

O orzamento de licitación ascende a 70.000 euros, IVE

incluído. 

O orzamento presentado na oferta deberá detallarse como

mínimo nos seguintes conceptos:

- Enxeñería e xestión

- Sistema xerador

- Sistema de regulación e adaptación de corrente

- Sistema e elementos de control, conexión e protección

- Sistema de adquisición de datos

- Montaxe e conexionado

O orzamento será financiado con cargo á aplicación orza-

mentaria 01.01.111B.632, na que se garante que existe cré-

dito axeitado e suficiente.

O pagamento realizarase logo da acta de recepción do traba-

llo realizado obxecto deste contrato e despois de expedida a

correspondente factura.

Terceira. Duración.

O prazo de execución da instalación obxecto deste prego

será de tres meses desde o asinamento do contrato. Neste

prazo non se terá en conta a mora da interconexión eléctrica

á rede de baixa tensión no caso de que esta se produza por

causas alleas ao adxudicatario.

Non obstante, o prazo de substitución dos cristais polos

paneis fotovoltaicos non deberá prolongarse por un tempo

superior a unha semana.

Cuarta. Forma e procedemento de adxudicación do contrato.

O contrato adxudicarase por concurso público, polo proce-

demento aberto, e o procedemento tramitarase pola vía de

urxencia.

Quinta. Capacidade para contratar.

Poderán presentarse a este concurso e formular as conse-

guintes proposicións, con suxeición ás cláusulas deste prego

e ao de prescricións técnicas, as persoas naturais ou xurídi-

cas, españolas ou estranxeiras, que tendo plena capacidade

de obrar non estean comprendidas nalgunha das circunstan-

cias enumeradas no artigo 20 do TRLCAP e acrediten a súa

solvencia económica, financeira e técnica.

As empresas estranxeiras non comunitarias ateranse ao dis-

posto no artigo 23 do referido texto lexislativo.

Sexta. Documentación e contido.

O concursante formulará a súa proposición en tres sobres

pechados e asinados.

A) Sobre A: “Capacidade para contratar e solvencia econó-

mica e financeira dos licitadores”.

No anverso do sobre levará escrito “Capacidade para

contratar e solvencia económica e financeira para optar

ao concurso de adxudicación da subministración e mon-

taxe dunha instalación solar fotovoltaica no edificio do

Parlamento de Galicia” e, se é o caso, o número de ins-

crición no Rexistro Xeral de Contratistas da Comunidade

Autónoma.

Dentro do sobre incluirase, pola orde que se detalla e acom-

pañada dun índice, a seguinte documentación:

1. O documento ou os documentos que acrediten a persona-

lidade do empresario, mediante a presentación, se a empresa

fose persoa xurídica, da escritura de constitución ou modifi-

cación inscrita  no rexistro mercantil, cando este requisito

fose esixible conforme a lexislación mercantil que lle sexa

aplicable. Se non o fose, acreditarase mediante a escritura ou

o documento da constitución, modificación, estatutos ou

acto fundacional, no que consten as normas polas que se

regula a súa actividade, inscritos, se é o caso, no correspon-

dente rexistro oficial.

Se se trata de empresarios non españois de estados membros

da Unión Europea, acreditarase a súa inscrición nos rexistros

ou a presentación das certificacións que se indican no anexo

I do Real decreto 1098/2001, do 12 de outubro.

Os demais empresarios estranxeiros deberán acreditar a súa

capacidade de obrar coa certificación expedida pola respec-

tiva representación diplomática española, segundo o artigo

10 do Real decreto 1098/2001.

2. Cando a empresa licitadora actúe mediante apoderado,

poder de representación inscrito no rexistro mercantil, se é o

caso, e bastanteado por un letrado ou letrada dos Servizos

Xurídicos da Cámara. Deberase incluír copia do DNI e da

tarxeta do NIF de quen asine a proposición.

3. A capacidade para contratar coa administración en rela-

ción co artigo 15 do TRLCAP deberá probarse mediante

algún dos medios descritos no citado artigo, en particular

mediante declaración responsable de non estar incurso nas

prohibicións para contratar coa administración do artigo 20

do TRLCAP.

4. O licitador deberá acreditar que se atopa ao corrente no

cumprimento das súas obrigas tributarias e de Seguridade

Social impostas polas disposicións vixentes mediante a pre-

sentación de certificados ou recibos correspondentes nos ter-

mos que determinan os artigos 13 a 15 do Real decreto

1098/2001.

5. Certificación de non ter contraídas débedas de natureza

tributaria coa Comunidade Autónoma.

6. Xustificante de ter constituída a garantía provisional.

7. As empresas estranxeiras presentarán declaración de

someterse á xurisdición española para todas as inciden-

cias que poidan xurdir do contrato, con renuncia ao foro

xurisdicional estranxeiro que puidese corresponderlle ao

licitador.

8. No caso de que o licitador sexa unha unión de empresas,

haberá que aterse ao disposto no artigo 24 do TRLCAP.

Así mesmo, deberase presentar un documento subscrito por

cada representante das empresas asociadas no que se com-

prometan, de resultaren adxudicatarias, a constituírse en

unión de empresarios, se aínda non se constituísen.

A inscrición vixente no Rexistro Xeral de Contratistas da

Comunidade Autónoma eximirá os licitadores de presenta-

ren a documentación das alíneas 1, 2, 3, 4, 5 e 8 (agás docu-

mento de compromiso), sen prexuízo da obriga do contra-

tista que resulte adxudicatario de acreditar, mediante a pre-

sentación dos certificados correspondentes, o cumprimento

das obrigas e circunstancias expresadas nas declaracións ins-

critas.

As solicitudes de expedición dos certificados acreditativos

do cumprimento das obrigas sinaladas nas alíneas 4 e 5 pro-

ducirán iguais efectos ca os certificados mesmos, no

suposto de que a autoridade competente non expedise a cer-

tificación solicitada no prazo de vinte días naturais ou se,

unha vez publicado o anuncio de licitación, o citado prazo

superase o requirido ás empresas licitadoras para a presen-

tación de proposicións. Todo isto sen prexuízo da obriga de

presentar os correspondentes certificados polas empresas

adxudicatarias.

9. Solvencia económica e financeira do empresario. Esta

acreditarase por algunha das formas reguladas no artigo 16

do TRLCAP.

B) Sobre B: Documentación técnica.

O segundo, identificado coa letra “B”, terá a  seguinte ins-

crición: “Xustificación da solvencia técnica para optar ao

concurso da adxudicación da subministración e montaxe

dunha instalación solar fotovoltaica no edificio do Parla-

mento de Galicia”. 

O sobre conterá a seguinte documentación:

- Esquema unifilar da instalación completa, incluíndo o

conexionado do sistema xerador e indicando o número total

de módulos e a súa configuración eléctrica, así como as lon-

xitudes aproximadas e seccións dos cables.

- Bosquexo da superficie de captación (sobre unha fotogra-

fía ou debuxo da estrutura).

- Potencia pico do campo de paneis e potencia nominal da

instalación.

- Descrición e características dos módulos fotovoltaicos.

Fotografías de instalacións xa executadas co mesmo tipo de

panel ou similar.

- Descrición e características dos inversores, sistema de

adquisición e transmisión de datos e calquera outro elemento

que se utilice na instalación.

- Dispositivos de control e proteccións. Elementos de cone-

xión e equipo de medida.

- Período de garantía da instalación e de cada un dos com-

poñentes principais utilizados.

- Programa de mantemento e operación da instalación, espe-

cificando as obrigas e responsabilidades das partes, e o custo

económico do contrato de mantemento anual tras o período

da garantía da instalación que, opcionalmente, poderá asinar

o Parlamento de Galicia se así o considera conveniente.

- Vida útil estimada da instalación.

- Produción de enerxía estimada mensual, anual e durante o

período de vida útil da instalación.

- Adicionalmente, será necesario entregar unha mostra real

do panel que se proxecte utilizar, en caixa pechada. Este

panel poderá ter dimensións inferiores ás necesarias para os

paneis do proxecto, pero a disposición de células na parte

con capa de silicio e o seu grao de transparencia deberá ser

similar que a correspondente ao panel solar incluído na pro-

posta. Esta mostra seralle devolta ao ofertante logo de reali-

zar o órgano competente a proposta de adxudicación.

C) Sobre C: Proposición económica.

O terceiro, identificado coa letra “C”, conterá a súa oferta

económica axustada ao modelo que se insire ao final deste

prego como anexo I. No anverso do sobre figurará a

seguinte inscrición: “Proposición económica para optar ao

concurso de adxudicación da subministración e montaxe

dunha instalación solar fotovoltaica no edificio do Parla-

mento de Galicia”.

Sétima. Anuncio da licitación, presentación de proposicións

e publicidade dos pregos de cláusulas administrativas parti-

culares e de prescricións técnicas.

As proposicións presentaranse no Rexistro do Parlamento de

Galicia, rúa do Hórreo, s/n.º, 15702 Santiago de Compos-

tela, en horario de 9.30 a 14.00 h e de 16.30 a 18.30 h, den-

tro dos prazos sinalados no anuncio de licitación, que se

publicará no Diario Oficial de Galicia.

As proposicións tamén poderán ser enviadas por correo nos

termos establecidos no artigo 80.4 do Real decreto

1098/2001.

O prego de cláusulas administrativas particulares publica-

rase no Boletín Oficial do Parlamento de Galicia.

O prego de prescricións técnicas, debido ás fotografías en

cor e figuras que contén, publicarase e estará á disposición

dos licitadores na páxina web do Parlamento de Galicia:

www.parlamentodegalicia.es. 

Oitava. Garantías.

Para participar no concurso será requisito necesario a

constitución dunha garantía provisional do 2 % do orza-

mento de licitación, constituída en metálico, títulos de

débeda pública ou aval bancario ou mediante contrato de

seguro de caución.

O adxudicatario estará obrigado a constituír a garantía defi-

nitiva por un importe do 4 % do prezo de adxudicación nal-

gunha das modalidades sinaladas no parágrafo precedente e

no prazo máximo de oito días naturais, contados desde a data

de notificación da adxudicación definitiva.

As garantías depositaranse ou, se é o caso, acreditarase a súa

constitución na Dirección de Intervención Xeral e Asuntos

Económicos do Parlamento.

Novena. Mesa de contratación.

A mesa de contratación deste concurso estará composta por:

Presidenta: D.ª Tereixa Paz Franco, vicepresidenta 1.ª do

Parlamento.

Vogais:

-D. Pablo Xabier López Vidal, secretario do Parlamento.

-D. José Manuel Baltar Blanco, vicesecretario do Parla-

mento.

-D. José María Ameijenda Cuns, interventor xeral do Parla-

mento.

-D. José Antonio Sarmiento Méndez, letrado oficial maior

do Parlamento.

Secretaria: D.ª María Aneiros González, directora de Recur-

sos Humanos e Réxime Interior.

Décima. Criterios para a valoración das proposicións.

Teranse en conta para a valoración das proposicións for-

muladas en relación coa súa selección os seguintes crite-

rios, ponderados segundo o disposto no artigo 86 do

TRLCAP:

1. Oferta económica (0 a 40 puntos)

A valoración da oferta económica realizarase do seguinte

xeito:

1. Calcularase a media aritmética das porcentaxes de baixa

de todas as proposicións admitidas con respecto a 70.000

euros.

2. Incrementarase en 10 unidades a porcentaxe calculada

segundo o punto primeiro.

3. Aplicarase a porcentaxe obtida no punto segundo sobre o

orzamento de licitación.

4. O importe de baixa obtido de acordo co cálculo do punto

terceiro obterá a máxima puntuación, isto é, 40 puntos, agás

no suposto de que fose admitida algunha/s da/s oferta/s ini-

cialmente incursa/s en presunción de temeridade, no que

esta/s obterá/n a máxima puntuación. O resto das baixas

valoraranse interpolando linealmente, tendo en conta que a

proposta que presente un orzamento de 70.000 euros recibirá

unha valoración de 0 puntos.

2. Deseño da instalación: integración arquitectónica (0 a 40

puntos)

Valorarase a correcta adecuación do sistema de captación e

elementos auxiliares á edificación, buscando a súa integra-

ción arquitectónica: aspecto individual dos paneis, estética

do conxunto resultante

3. Eficiencia enerxética e calidade dos equipos utilizados (0

a 10 puntos)

Valorarase o correcto deseño conxunto da instalación desde

un punto de vista de eficiencia enerxética, así como a cali-

dade dos equipos principais utilizados: paneis solares foto-

voltaicos, inversor(es), sistema de adquisición de datos

4. Melloras adicionais (0 a 10 puntos)

Valoraranse as melloras adicionais con respecto ás condi-

cións solicitadas: mellora no prazo de execución, mellora no

prazo de garantía da instalación, mellora no prazo de garan-

tía dos equipos principais, monitorización da instalación

Máx. 100 puntos

Décimo primeira. Fases da adxudicación.

1. Despois de rematar o prazo de presentación de proposi-

cións, a mesa de contratación procederá á apertura e ao

exame da documentación incluída no sobre “A” dentro dos

tres días hábiles seguintes.

2. Logo de cualificar a documentación e de reparar os defec-

tos detectados, se fose o caso, a mesa de contratación abrirá

o sobre “B” e procederá a determinar as empresas que se

axustan aos criterios de selección con pronunciamento

expreso sobre os admitidos e os rexeitados á licitación e

sobre as causas do seu rexeitamento. Para o cumprimento

deste punto, os ponentes técnicos, competentes por razón da

materia, emitirán un informe proposta que se someterá ao

acordo da mesa de contratación antes do día fixado para a

apertura do sobre “C”.

3. En sesión pública, que terá lugar ás 12.00 horas do noveno

día hábil desde o seguinte ao remate de presentación de pro-

posicións, a mesa de contratación:

- Comunicaralles aos empresarios asistentes o resultado

da cualificación dos documentos, con expresión das pro-

posicións admitidas e das rexeitadas e da causa de inad-

misión.

- E, de contado, procederá á apertura do sobre marcado coa

letra “C” e daráselles lectura ás ofertas económicas das pro-

posicións admitidas.

4. Ao cuantificar as ofertas económicas seleccionadas, a

mesa de contratación elevaralle á Mesa do Parlamento a súa

proposta. A Mesa do Parlamento decidirá tendo en conta o

disposto no artigo 88.2 do TRLCAP.

Décimo segunda. Formalización do contrato.

O adxudicatario do concurso queda obrigado a formalizar,

dentro dos quince días naturais seguintes ao da constitución

da garantía definitiva, o correspondente documento admi-

nistrativo de contratación, de acordo co disposto na Lei de

contratos das administracións públicas.

Engadiránselle a este contrato como anexos, pasando a for-

mar parte del, os pregos de prescricións técnicas e de cláu-

sulas administrativas particulares do concurso.

Décimo terceira. Posta en servizo da instalación e garantía

de calidade.

O adxudicatario deste contrato deberá asumir ao seu cargo

todas as xestións necesarias para a legalización da instala-

ción. Polo tanto, será a súa obriga a obtención da autoriza-

ción da instalación segundo o procedemento correspondente

da Consellería de Innovación e Industria. 

O Parlamento de Galicia realizará a solicitude de intercone-

xión eléctrica da instalación, e a súa tramitación coa empresa

distribuidora non correrá a cargo da empresa adxudicataria. A

documentación técnica necesaria para a devandita tramita-

ción si deberá ser subministrada polo adxudicatario. 

No momento da posta en marcha satisfactoria da instalación,

a empresa adxudicataria entregaralle ao Parlamento de Gali-

cia o manual de uso e mantemento da instalación.

Todos os elementos subministrados, así como a instalación

no seu conxunto, estarán protexidos fronte a defectos de

fabricación, instalación ou deseño por unha garantía de tres

anos como mínimo, agás os módulos fotovoltaicos, que

deberán ter unha garantía mínima de cinco anos desde a data

de asinamento do contrato.

Durante o período de garantía, a empresa adxudicataria que-

dará obrigada á reparación dos fallos de funcionamento que

se poidan producir no caso de apreciarse que a súa orixe pro-

cede de defectos ocultos de deseño, construción, materiais

ou montaxe, comprometéndose a reparalos sen ningún cargo

para o Parlamento de Galicia.

Décimo cuarta. Gastos e impostos.

Tanto na oferta que formule o licitador como nos orzamen-

tos de adxudicación entenderanse comprendidos para todos

os efectos os gastos e os impostos de toda índole que graven

os diversos conceptos, sen que, polo tanto, poida ser reper-

cutido ningún deles como partida independente.

Serán tamén a cargo do adxudicatario o pagamento do

importe dos gastos de publicación de anuncios e cantos

outros se ocasionen con motivo dos trámites preparatorios e

de formalización do contrato, ao igual ca o pagamento de

toda clase de tributos estatais e locais.

Décimo quinta. Resolución do contrato.

Son causas de resolución do contrato, ademais das estable-

cidas nos artigos 111 e 192 do TRLCAP, a grave deficiencia

na prestación do servizo por parte do adxudicatario, debida-

mente documentada polo Parlamento.

Décimo sexta. Réxime xurídico.

No non previsto neste prego de cláusulas administrativas, as

dúas partes sométense expresamente ao disposto na Lei de

contratos das administracións públicas, texto refundido

aprobado polo Decreto lexislativo 2/2000, do 16 de xuño, e

nas súas disposicións complementarias.

As cuestións litixiosas sobre a interpretación, modificación,

resolución e efectos do contrato administrativo serán resol-

tas polo órgano de contratación competente. Contra os seus

acordos, que esgotan a vía administrativa, poderá interpo-

ñerse recurso contencioso-administrativo ante o Tribunal

Superior de Xustiza de Galicia conforme o disposto na lei

reguladora da dita xurisdición.

(Prego aprobado por acordo da Mesa do Parlamento de Gali-

cia do 5 de xuño de 2007)

Tereixa Paz Franco

Vicepresidenta 1.ª

Anexo I

Modelo de proposición

..……….………..............……………….., con domicilio en

………............……, rúa ……………………….., núm……,

DNI núm. ………………., expedido en ………………….,

actuando en representación de……………………………,

informado/a do anuncio publicado do Diario Oficial de
Galicia núm. ……, de data ……………., e das condicións e

dos requisitos que se esixen no prego de bases do concurso

para a adxudicación do contrato de subministración e mon-

taxe dunha instalación solar fotovoltaica no edificio do Par-

lamento de Galicia, na cidade de Santiago de Compostela,

comprométome a realizar a dita subministración, con suxei-

ción ás condicións establecidas nos pregos de prescricións

técnicas e de cláusulas administrativas particulares deste

concurso, polo seguinte importe, incluído o IVE:

Prezo……………………

Lugar

Data

Sinatura do/a licitador/a

